
MEVA-SABZAVOTCHILIK 
KLASTERLARIDA YASHIL 
MOLIYALASHTIRISHNING 
NAZARIY ASOSLARI VA 
XUSUSIYATLARI
Botirov Erkinjon Xayitovich
TMI, “Iqtisodiy xavfsizlik” kafedrasi dotsenti

Annotatsiya: Yashil o‘sish va barqaror rivojlanish konsepsiyasi global mafkuraga aylanishi, milliy iqtisodiyotda tub islo-
hotlarni amalga oshirish va maqsadni aniqlash, asosiy e’tiborni operatsion samaradorlikni miqdoriy baholashga o‘tka-
zishni zarurat qilib qo‘ymoqda. Ratsionallik barqaror yashil o‘sishning asosiy va hal qiluvchi omiliga aylanadi, bu esa 
ushbu o‘sishni ta’minlaydigan moliyaviy modelni o‘zgartirishni talab qiladi. Shu munosabat bilan, bugungi kunda eng dol-
zarb barqaror o‘sishni ta’minlash masalasi moliya tizimini o‘zgartirish va tamoyillar asosida yangi moliyaviy paradigmani 
shakllantirishdan iborat.

Kalit so‘zlar: barqaror rivojlanish, yashil moliya, mas’uliyatli investitsiyalar, ijtimoiy biznes mas’uliyati, barqaror iqtisodi-
yotning moliyaviy modeli, yashil o‘sish. 

Abstract: The concept of green growth and sustainable development has become a global ideology, it is necessary to 
implement fundamental reforms in the national economy and, having defined the goal, shift the focus to quantifying 
operational efficiency. Sustainability is becoming a key and decisive factor for sustainable green growth, which requires a 
change in the financial model that enables this growth. In this regard, today the most pressing issue of ensuring sustain-
able growth is changing the financial system and forming a new financial paradigm based on principles.

Key words: sustainable development, green finance, responsible investment, social responsibility of business, financial 
model of a sustainable economy, green growth. 

Аннотация: Концепция зеленого роста и устойчивого развития стала глобальной идеологией, необходимо осуще-
ствить фундаментальные реформы в национальной экономике и, определив цель, переместить основное вни-
мание на количественную оценку операционной эффективности. Рациональность становится ключевым и реша-
ющим фактором устойчивого зеленого роста, что требует изменения финансовой модели, обеспечивающей этот 
рост. В связи с этим сегодня наиболее актуальным вопросом обеспечения устойчивого роста является изменение 
финансовой системы и формирование новой финансовой парадигмы, основанной на принципах.

Ключевые слова: устойчивое развитие, зеленые финансы, ответственное инвестирование, социальная ответ-
ственность бизнеса, финансовая модель устойчивой экономики, зеленый рост. 

K I R I S H
Yaqin 10–20 yil ichida suv tanqisligi Markaziy Osiyo mamlakatlari uchun keng tarqalgan muammolardan 

biriga aylanishi mumkin. Shu bilan birga, O‘zbekiston qishloq xo‘jaligi suv resurslarining eng yirik iste’molchisi 
hisoblanadi. Mutaxassislar mamlakatning “yashil rivojlanishi” ni hozirgi vaziyatdan chiqish yo‘li deb atashadi.

Prognozlarga ko‘ra, kelgusi 50 yil ichida Markaziy Osiyoda daryo oqimining pasayishi taxminan 20% ni 
tashkil etadi, bu mintaqadagi suv resurslarini boshqarishni murakkablashtiradi. Shu bilan birga, O‘zbekiston 
sun’iy sug‘orishga asoslangan qishloq xo‘jaligiga ega bo‘lishdan tashqari, mintaqada aholi eng zich joylashgan 
mamlakat sifatida Markaziy Osiyoning asosiy suvdan foydalanuvchilaridan biri hisoblanadi. Shunday qilib, kela-
jakda O‘zbekiston uchun suv tanqisligi mintaqadagi eng keskin holatga aylanishi mumkin.

Global miqyosda yashil moliyalashtirishni amalga oshirish qariyb 20 yildan buyon rivojlanib kelmoqda bu 
esa arzon va muqobil energiya, toza shaharlar, aholi punktlari barqarorligi, iqlim o‘zgarishiga qarshi kurashish va 
tabiiy resurslardan oqilona foydalanish bo‘yicha barqaror rivojlanish maqsadlariga erishishga yordam bermoqda.

Yashil moliyalashtirish – bu atrof-muhitga salbiy ta’sirni kamaytirish bilan bog‘liq loyihalarni yo‘lga qo‘yish 
jarayoni bo‘lib, har bir mintaqaning iqlimiga maqbullashtirilgan qishloq xo‘jaligi uchun yashil moliyalashti-
rish mexanizmini ishlab chiqish va qo‘llab-quvvatlash eng dolzarb muammolardan biridir. Bundan tashqari, 
O‘zbekis tonda yashil moliyalashtirish mexanizmini qo‘llab-quvvatlashga doir loyihalarni amalga oshiruvchi 
mutaxassis-kadrlarni, asosiysi, ushbu sohadagi loyihalarni moliyalashtiruvchi O‘zbekiston bank tizimi vakillarini 
tayyorlash muhim ahamiyatga ega.

O‘zbekiston Respublikasi Prezidentining 2019-yil 4-oktyabrda “2019–2030-yillar davrida O‘zbekiston Res-
publikasining “Yashil” iqtisodiyotga o‘tish strategiyasini tasdiqlash to‘g‘risida” PQ–4477-sonli qarori qabul qilindi.

BMTning Oziq-ovqat va qishloq xo‘jaligi tashkiloti (FAO) yurtimizda yashil moliyalashtirish mexanizmla-
rini ishlab chiqishni va rag‘batlantirishni, xususan, iqlim sharoitini hisobga olgan holda ekologik toza qishloq 
xo‘jaligini qo‘llab-quvvatlab kelmoqda. Iqlimga maqbullashtirilgan qishloq xo‘jaligi – bu barqaror dehqonchilik 
amaliyotini rivojlantirishga, uning iqlim o‘zgarishiga qarshi turish qobiliyatiga va issiqxona gazlari chiqindilarini 
kamaytirishga yordam beradigan kompleks yondashuvdir.

Moliyalashtirish tashabbuslari iqlimga maqbullashtirilgan qishloq xo‘jaligini, shu jumladan, meva-sabza-
votchilik sohasini rivojlantirishda hal qiluvchi rol o‘ynaydi. Tabiiy resurslardan oqilona foydalanish va meva- 
sabzavotchilik klasterlarining barqaror usullariga alohida e’tibor qaratish orqali biz iqlimga maqbullashtirilgan 
meva-sabzavotchilik sohasidagi tashabbuslarni qo‘llab-quvvatlash uchun ichki va xalqaro investitsiyalarni jalb 
qilishimiz mumkin.

M A V Z U G A  O I D  A D A B I Y O T L A R  T A H L I L I
Dunyoning turli mamlakatlarida “yashil” iqtisodiyot modelining mohiyati, rivojlanish tarixi, shakllanish 

xususiyatlari tadqiqotchi-olimlar R. Zimmerman, R. Brenner, J. L. Abella [1], A. V. Glotko, V. S. Balabanov [2], 
A. Korppoo, N. Tynkkynen [4], M. Kobzev, T. Xussejn [9]lar tomonidan o‘rganilgan.

Yashil iqtisodiyotning nazariy va amaliy jihatlarini, barqaror rivojlanishi, shuningdek, mintaqalarning agro-
sanoat majmuasida “yashil” kompetensiyalarni shakllantirishning o‘ziga xos xususiyatlarini o‘rganishda rossi-
yalik olimlardan O. S. Akupiyan, I. A. Demesheva, D. P. Kravchenko, L. A. Molchanova [3], A. E. Dvoretskaya [5], 
S. I. Mishulina [6], B. N. Porfirev [7], Y. A. Borkova [8], L. A. Molchanova, M. S. Malix [10] va boshqalar salmoqli 
hissa qo‘shgan. 

“Yashil” iqtisodiyot tushunchasi bilan bog‘liq masalalarni o‘rganishda aniq yutuqlarga erishilganligiga 
qaramay, uni amalga oshirish muammolarini o‘rganish dolzarb bo‘lib qolmoqda.”Yashil” moliyalashtirishni rivoj- 
lantirish masalalari iqtisodiyot, mahalliy sanoatning ayrim sohalarida, xususan, agrosanoat majmuasi va uning 
tarmoq tuzilmasiga ta’siri ochiqligicha qolmoqda. 

T A D Q I Q O T  M E T O D O L O G I YA S I
Tadqiqotning metodologik asosini umumiy nazariy va empirik usullar tashkil etdi. Tadqiqot jarayonida 

qishloq xo‘jaligi sohasida “yashil” iqtisodiyotning rivojlanishiga ta’sir qiluvchi statistik va moliyaviy ma’lumotlar 
qo‘llaniladi. Bundan tashqari, tadqiqot jarayonida mantiqiy va tarixiy, qiyosiy tahlil, ekspert baholash va tizim-
li-tizimli yondashuv, sintez va mantiqiy modellashtirish usullari qo‘llanilgan.

Ilmiy tadqiqotning uslubiy asosi bo‘lib ijtimoiy-iqtisodiy hodisa va jarayonlar, ularning rivojlanishidagi o‘zaro 
bog‘liqlik va aloqalar, raqamli texnologiyalarni rivojlantirish bo‘yicha O‘zbekiston Respublikasining qonunchilik 
va me’yoriy-huquqiy hujjatlari va ilmiy tadqiqotlarini yechmini topish imkonini beruvchi tizimli, mantiqiy, qiyosiy 
va matematik iqtisodiy tahlil usullaridan keng foydalanilgan va o‘rganib chiqilgan.

T A H L I L L A R  V A  N A T I J A L A R
Iqlim o‘zgarishining sayyoraviy jarayonlari, biologik xilma-xillikni yo‘qotish tezligi va azotning to‘liq tikla-

nishi allaqachon o‘z chegaralaridan oshib ketgan, ayni paytda global chuchuk suvdan foydalanish, biosferada 
fosfor aylanishi, yerdan foydalanishning o‘zgarishi va suv zaxiralarining kislotalanishi o‘z chegaralariga yetib 
bormoqda, chunki biz kutilayotgan aholi soni (2050-yilga borib, 9 milliard kishi) uchun oziq-ovqat xavfsizligini 
ta’minlashimiz kerak bo‘ladi. Ushbu muammoni hal etish uchun dunyoda qishloq xo‘jaligi ishlab chiqaruvchi-
larini barqaror rivojlanishini ta’minlashda energiya resurslaridan oqilona foydalanish, chiqindilarni yangi tex-
nologiyalarga asoslanib qayta ishlashni amalga oshirish maqsadida an’anaviy biznes modeliga (shu jumladan, 
global qishloq xo‘jaligi uchun) alternativ shaklda “yashil iqtisodiyot” ishlab chiqilgan.

Aytish mumkinki, beqaror iqtisodiy vaziyat sharoitida insonning mas’uliyatli munosabati muammosi tabi-
atda ijtimoiy ahamiyat kasb etadi. 

Hozirgi vaqtda iqtisodiyotning turli sohalaridagi korxonalar o‘z daromadlarini ko‘paytirish maqsadida tabi-
atdan cheklangan resurslarni olib, atrof-muhitni ifloslantirmoqda. Atrof-muhit normalari va tabiat qonunlariga 

e’tibor bermaslik biznes yuritishning umume’tirof etilgan axloqiy tamoyillariga asoslangan mamlakat iqtisodiyo-
tining barqaror rivojlanishini imkonsiz qiladi.

So‘nggi yillarda biznesning ijtimoiy mas’uliyatini shakllantirish korxona rivojlanishining dolzarb yo‘nalishi 
bo‘lib, u quyidagi qator omillar ta’sirida rivojlanmoqda: 

● globallashuv jarayonlarining rivojlanishi; 
● kompaniyalarning shaffofligini mustahkamlash; 
● korporatsiyalarning raqobatbardoshligini oshirish, integratsiya jarayonlarini kuchaytirish va tashqi muhit 

va potensial strategik investorlarning ehtiyojlariga moslashish.
FAO ning yangi loyihasi “O‘zbekiston–2030” strategiyasi va O‘zbekiston Respublikasi qishloq xo‘jaligini 

rivojlantirishning 2020–2030-yillarga mo‘ljallangan strategiyasini amalga oshirishga hissa qo‘shadi. 
O‘zbekistonda qishloq xo‘jaligining mamlakat iqtisodiyotidagi roli, shuningdek, iqlim o‘zgarishi bilan bog‘liq 

mavjud muammolarni hisobga olgan holda iqlimga moslashtirilgan meva-sabzavotchilik klasterlarini moli-
yalashtirish usuli va siyosati muhim ahamiyatga ega.

Yashil moliyalashtirishning mavjud mexanizmlarining tahlili, iqlimga maqbullashtirilgan meva-sabzavot-
chilik klasterlarini rivojlantirish uchun moliyalashtirish modellarini ishlab chiqishga innovatsion yondashuvlar 
alohida o‘rin egallaydi.

Bundan tashqari, meva-sabzavotchilik klasterlarida yashil moliyalashtirish vositalarini ishlab chiqish va 
sinovdan o‘tkazishdan manfaatdor tashkilotlarni shakllantirish zarur.

Meva-sabzavotchilik klasterlarini rivojlantirishning yashil yo‘li ushbu muammolarga javoban atrof-muhitni 
saqlash va yaxshilashni, hosildorlik, bandlik va rentabellikni oshirish bilan birlashtirish uchun xizmat qiladi. Bu 
tashkiliy-iqtisodiy jarayon yashil qishloq xo‘jaligining quyidagi asosiy oltita tamoyiliga asoslanadi:

■ Teskari yer degradatsiyasi. Bunga erishish uchun ishlov berishni minimallashtiradigan, uning nam-
ligi va organik moddalarini saqlaydigan qishloq xo‘jaligi texnologiyalaridan foydalanish kerak. Bu, o‘z 
navbatida, tuproq eroziyasi va degradatsiyasining oldini olishga olib keladi. Misol uchun, xususan, 
tuproqni “nol ishlov berish” texnologiyasi, diversifikatsiyalangan almashlab ekish.

■ Yaylovlarda o‘tlashni to‘xtatish, uni nazorat qilish, buning uchun samarali chorvachilik texnologiyalarini 
joriy etish zarur. Bu yaylovlarni tiklashga, ya’ni ularni saqlab qolishga imkon beradi, bu nafaqat bir xil 
chorvachilik uchun, balki umuman ekotizimni saqlab qolish uchun juda muhimdir.

■ Suv resurslaridan samarali foydalanish. Qishloq xo‘jaligida bo‘lgani singari, meva-sabzavotchilik klas-
terlar faoliyatida ham allaqachon taniqli texnologiyalar: tomchilatib sug‘orish, sepish, diskret sug‘orish, 
issiqxonalardan foydalanib kelinmoqda. Nafaqat ularni tajriba asosida qo‘llash, balki ularni majburiy 
ravishda keng joriy etish va ulardan foydalanish O‘zbekiston uchun juda muhim bo‘lgan suvni tejashga 
ham, meva-sabzavotchilik klasterlarini rivojlantirishga ham ulkan samara beradi.

■ Tuproq, suv, havoning ifloslanishini oldini olish uchun ekologik toza agrokimyoviy moddalar va 
yoqilg‘idan foydalanish, ular o‘zlari uchun ham, kelajak avlodlar uchun ham himoya qilinishi kerak.

■ Qishloq xo‘jaligi sektori chiqindilarini iloji boricha qayta ishlash. Bu, xususan, kompost, biologik gaz va 
boshqalar kabi ishlab chiqarish obyektlarida qoldiq chiqindilarni qayta ishlatish orqali amalga oshirilishi 
mumkin.

■ Atrof – muhitni biologik tozalashga yordam beradigan, masalan, qurg‘oqchilikka va tuzga chidamli 
ekinlarni ekish. Xususan, karbonat angidridni ko‘p yillik ekinlar, mevali daraxt ekinlari ushlab turishi 
mumkin, ular ham tuproqning sho‘rlanishiga chidamli. Bunday ekinlardan foydalanishning kengayishi 
iqlim o‘zgarishiga moslashish uchun ham keng imkoniyatlar yaratadi.

Fermerlarni ushbu chora-tadbirlarni faol amalga oshirishga undash va ularni samarali qo‘llashga o‘rgatish 
uchun qishloq xo‘jaligida islohotlarni jahon agrar bozori talabalaridan kelib chiqib, yo‘lga qo‘yish zarur. Shu jum-
ladan, paxta va bug‘doy ekiladigan maydonlarni qisqartirish va ularning hosildorligini oshirishga qaratilgan cho-
ralarni kengaytirish bilan birga, meva-sabzavotchilik klasterlar yashil texnologiyalar va ularni yetkazib beruv-
chilarni tanlashda erkinlikka ega bo‘lishlari kerak, bu jarayonga mahalliy hokimiyat organlarining aralashuvini 
kamaytirish kerak.

Xususan, yaqinda mamlakat hukumati tomonidan qabul qilingan qishloq xo‘jaligi bilimlari va innovatsiyalari 
tizimi (AKIS) fermerlarning xabardorligi va malakasini oshirishga yordam beradi.

“Yashil” iqtisodiyotga o‘tishning asosiy vazifalaridan biri iqtisodiyotning energiya samaradorligini oshirish 
va tabiiy resurslardan oqilona foydalanishdan iborat. Bunga texnologiyalarni modernizatsiyalash va moliyaviy 
mexanizmlarni rivojlantirish orqali erishiladi.

Strategiyani amalga oshirish natijasida issiqxona gazlarining yalpi ichki mahsulot birligiga nisbatan 
so lishtirma ajratmalari 2010-yildagiga nisbatan 10 foizga qisqartiriladi.

Shuningdek, 100 foizgacha aholi va iqtisodiyot tarmoqlari zamonaviy arzon va ishonchli energiyadan foy-
dalanish imkoniyati bilan ta’minlanadi.

Bundan tashqari, ekologik jihatdan yaxshilangan motor yoqilg‘isi va avtomobillar ishlab chiqarish va ulardan 
foydalanish kengaytiriladi, elektr transporti rivojlantiriladi.

Yaqin o‘n yilda mamlakatda uglerod sarfini keskin kamaytirish, iqtisodiyotning barcha tarmoqlarida ekologik 
toza va resurs tejamkor texnologiyalarni joriy etish, qayta tiklanuvchi, samarali energiya manbalaridan keng 
foydalanish ko‘zda tutilgan. 

O‘zbekiston iqtisodiyoti, shu jumladan, qishloq xo‘jaligining “Yashil iqtisodiyot”ga o‘tishi ko‘pgina bonuslar 
olib keladi. Ma’lumki, mamlakatda aholi soni va daromadlari ko‘paymoqda. Bunday sharoitda, energetika resurs-
lariga bo‘lgan talab ham ortib boradi. “Yashil iqtisodiyot”ning muhim komponenti qayta tiklanadigan energiya 
manbalarini yaratish va foydalanish bo‘lib hisoblanadi. Bu jihatdan O‘zbekistonning salohiyati ancha yuqori. 
Xalqaro moliyaviy institutlarning hisob-kitobiga qaraganda, respublikada muqobil energiya (ayniqsa, quyosh 
energiyasi)ning yillik zaxirasi 270 million tonna shartli yoqilg‘i ekvivalentiga teng. Bu real ehtiyojimizdan uch 
karra ko‘p. Shu bilan birgalikda, “yashil energetika” sohasidagi loyihalarni amalga oshirish O‘zbekistonda yaqin 
o‘n yilda qayta tiklanadigan energiya manbalari ulushini 3 barobardan ziyodga ko‘paytirish imkonini beradi. Bu 
iqtisodiyot uchun mislsiz foydadir.

Tadqiqotlardan ma’lum bo‘lishicha, O‘zbekiston uglevodorod energiyasi – neft, gaz, ko‘mirdan foydalanish 
hisobiga har yili yalpi ichki mahsulotning kamida 4,5 foizini yo‘qotmoqda. Qolaversa, mamlakatdagi energiya 
ishlab chiqaruvchi quvvatlarning salkam yarmi eskirgan. Ularni tiklash yoki modernizatsiyalash katta mablag‘ni 
talab qiladi. Buning o‘rniga ham iqtisodiy, ham ekologik jihatdan samarali hisoblangan “yashil energetika”ga 
o‘tish qator afzalliklarga ega. Hozirgi globallashuv sharoitida butun dunyo shu yo‘lni tanlamoqda. Mamlakatimiz 
Markaziy Osiyo davlatlaridan birinchi bo‘lib mazkur harakatga qo‘shildi. To‘rt yil avval qabul qilingan “Yashil 
iqtisodiyot”ga o‘tish strategiyasi” yurtimizning “yashil taraqqiyot” sari boshladi.

Albatta, “yashil iqtisodiyot” faqat energetika sohasini isloh qilishdan iborat emas. Uning ichiga toza ichimlik 
suvi muammolari, oziq-ovqat xavfsizligi, qishloq xo‘jaligidagi innovatsiyalar, barqaror shaharlar, chiqindilarni 
oqilona boshqarish, o‘rmon hududlarini kengaytirish, cho‘llanishni qisqartirish kabi ko‘p qirrali va keng tarmoqli 
chora-tadbirlar kirib ketadi.

“Yashil iqtisodiyot”ning ijtimoiy ahamiyati ham shundan iboratki, uning joriy etilishidan davlat yoki biznes 
emas, balki, eng avvalo, butun xalq, qolaversa, oddiy odamlar foyda ko‘radi. 

Jahon tajribasidan ma’lum bo‘lishicha, iqtisodiyotning turli tarmoqlarida “yashil texnologiyalar”ni joriy etish 
aholining yashash sifatiga ijobiy ta’sir ko‘rsatadi. Buning natijasida shaharlardagi hayot qulaylashadi, bolalar 
o‘limi qisqaradi, o‘rtacha umr ko‘rish davomiyligi uzayadi va hokazo. Lotin Amerikasi va Afrikaning ayrim min-
taqalarida esa hatto tashqi migratsiya oqimlari qisqarib, inson kapitalining rivojlanishi kuzatilgan.

Avvalambor, “yashil iqtisodiyot”ga o‘tishda davlat qaysi moliyaviy instrumentlardan foydalanmoqchi ekanini 
aniqlab olish maqsadga muvofiq. Chunki dastlabki bosqichda iqtisodiyot tarmoqlariga investitsiya kiritishga 
to‘g‘ri keladi. Bunday yukni davlat byudjeti ko‘tarolmaydi, ehtimol, xalqaro donor tashkilotlarga murojaat qilinar. 
U holda tashqi ko‘mak qanday shartlarda taqdim etiladi? Muhimi, mahalliy benefitsiarlar – aholi, tadbirkorlik 
va xo‘jalik subyektlari uni qay shaklda olishi mumkin? Biznesda “yashil iqtisodiyot” tamoyillari asosida ishlash 
uchun rag‘bat va motivatsiya uyg‘otilmasa, davlatning barcha sa’y-harakatlari zoye ketishi mumkin.

Odatda korxona va tashkilotlar, aholining turli qatlamlariga muqobil energiya manbalaridan foydalanish, 
ishlab chiqarish jarayonida uglerod sarfini kamaytirish, “yashil texnologiyalar”ni qo‘llash va tegishli asbob-
uskunalar xarid qilish uchun imtiyozli yoki foizsiz kreditlar, subsidiya hamda grantlar, soliq imtiyozlari taqdim 
etiladi. O‘z navbatida, bunga bank-moliya tizimi ham xayrixohlik ko‘rsatishi, banklar BMT Barqaror rivojlanish 
maqsadlari bilan bog‘liq biznes-loyihalarga alohida e’tibor qaratishi juda muhim.

Yuqorida keltirilgan moliyaviy ko‘mak instrumentlari, birinchi navbatda, qishloq xo‘jaligi, shu jumladan, 
meva-sabzavotchilik klasterlarida tatbiq etilsa maqsadga muvofiqdir. Sababi mamlakatimiz qishloq hududlarida 
faoliyat olib borayotgan meva-sabzavotchilik klasterlarimiz bozor kon’yukturasidagi har qanday o‘zgarishga 
nihoyatda sezgir bo‘lib, yangi raqobat muhitiga moslasha olmasligi mumkin. Yirik korxonalarda esa “himoya 
yostiqchasi” mavjud. Shu bois ba’zi kompaniyalar “yashil iqtisodiyot”ga o‘tishda iqtisodiy tomondan qiynal-
maydi. Qolaversa, mahsulot yoki xizmatlar turini diversifikatsiyalash hisobiga ehtimolli risklarni minimallashti-
rishi mumkin.

X U L O S A  V A  T A K L I F L A R
“Yashil iqtisodiyot”ga o‘tishda iqtisodiyotning ustuvor tarmoqlarini belgilab olish dolzarb masalalardan 

biridir. Fikrimizcha, dastlabki bosqichda qishloq xo‘jaligi, turizm va xizmat ko‘rsatish sohalariga investitsiya 
kiritish maqsadga muvofiq. Bir so‘z bilan aytganda, davlat miqyosida qaysi sohani, qachon va qanday qilib 
“yashil iqtisodiyot”ga o‘tkazish yuzasidan maqsadli yo‘l xaritasini tuzib olishi zarur.

Xalqaro moliya institutlari tomonidan qishloq xo‘jaligi tarmog‘ida, shu jumladan, meva-sabzavotchilik klas-
terlarida tadbirkorlarni qo‘llab-quvvatlanayotgani nafaqat ularning rivojlanishi, balki atmosfera havosiga tash-
lanayotgan issiqxona gazlarining miqdorini kamaytirishda ham muhim ahamiyatga ega. Qishloq xo‘jaligi tar-
mog‘ida ekologik toza energiya va resurs yechimlarini ilgari surish Yevropa tiklanish va taraqqiyot bankining 
O‘zbekistondagi faoliyatining strategik ustuvor yo‘nalishlaridan biridir.

YTTB korxonalarning energiya tejash salohiyatini ro‘yobga chiqarishga va energiya samaradorligini 
oshirishga yordam beradi. Yevropa tiklanish va taraqqiyot banki xususiy sektor bilan hamkorlikka urg‘u bergan 
holda, loyihalarga sarmoya kiritadi, davlat siyosati bo‘yicha muloqot olib boradi va ularga texnik yordam ko‘rsa-
tadi. O‘zbekistondagi agrobiznes subyektlari yashil iqtisodiyotni moliyalashtirish mexanizmidan (GEFF) foy-
dalanish orqali energiya samaradorligi va qayta tiklanadigan energiyaga sarmoya  kiritishlari mumkin. Ushbu 
imtiyoz doirasida YTTB O‘zbekistondagi hamkor banklar orqali kichik va o‘rta biznes korxonalari va korporatsi-
yalarga issiqxona gazlari chiqindilarini kamaytiradigan yashil texnologiyalarga, shuningdek, iqlim o‘zgarishiga 
moslashish va ta’sirlarni yumshatish texnologiyalariga sarmoya kiritish uchun kreditlar ajratadi.

ATB Ipak yo‘li bank, ATB Hamkorbank, ATB Sanoatqurilishbanklar YTTBning birinchi mahalliy hamkorlari 
bo‘lib, ular xususiy kompaniyalarni kreditlash uchun umumiy qiymati 60 million dollarlik yashil kredit liniyala-
rini qo‘lga kiritgan. Kreditlar issiqlik izolyatsiyasi, fotoelektr quyosh panellari, geotermal issiqlik nasoslari va 
suvni tejaydigan sug‘orish tizimlari kabi yashil texnologiyalarga investitsiyalarni qoplaydi. Korxonalar va hamkor 
banklar YTTB ning Yashil texnologiyalar selektori yordamida tasdiqlangan energiya tejamkor yechimlarni 
topishlari mumkin.

YTTB O‘zbekiston iqtisodiyotiga 121 ta loyiha doirasida 3,8 milliard yevro investitsiya kiritdi.
O‘zbekiston Respublikasi Qishloq xo‘jaligi vazirligi, Yevropa Ittifoqining O‘zbekistondagi delegatsiyasi 

va BMT Taraqqiyot dasturining O‘zbekistondagi vakolatxonasi o‘rtasida “Agro-oziq-ovqat sektorida yashil 
iqtisodiyotga inklyuziv o‘tishni qo‘llab-quvvatlash va qishloq xo‘jaligida bilimlar va innovatsiyalarning iqlimga 
moslashgan tizimini rivojlantirish” loyihasini amalga oshirmoqdalar.

Qishloq xo‘jaligi vazirligi ma’lumotiga ko‘ra, loyiha byudjeti 4 150 000 yevroni tashkil etadi, amalga oshirish 
muddati esa 2025 yil 30 sentyabrgacha etib belgilangan.

Yangi loyiha oziq-ovqat va qishloq xo‘jaligi sektorida “yashil iqtisodiyot”ga inklyuziv o‘tish va qishloq 
xo‘jaligida bilimlar va innovatsiyalarning “iqlimga optimal moslashgan” tizimi (UAKIS)ni joriy etishga hissa 
qo‘shadi.

Osiyo taraqqiyot banki (OTB) hisoboti ma’lumotlariga ko‘ra, O‘zbekistonni yashil iqtisodiyotga aylantirishga 
yordam berish uchun iqlimdan xabardorlikni oshirish, yashil davlat investitsiyalarini rejalashtirish bo‘yicha insti-
tutsional muvofiqlashtirishni kuchaytirish va yashil moliyalashtirishni rivojlantirish uchun qulay muhit yaratishni 
taklif qilgan. Bu esa, davlat-xususiy sheriklik va kredit kafolatlarini kengaytirish qayta tiklanadigan energiya 
ishlab chiqarish va boshqa muhim infratuzilmaga xususiy investitsiyalarni jalb qilishga yordam beradi.

